
TARBIYACHINING BOLALARNI 
TASVIRIY FAOLIYATGA 

O‘RGATISH JARAYONIDAGI 
O‘RNI

Xasanova Shaxnoza To‘xtasinovna
Nizomiy nomidagi O‘zMPU, “Maktabgacha ta’lim

nazariyasi va metodikasi” kafedrasi dotsenti (PhD)

Rahimova Umida Abdurasul qizi
Nizomiy nomidagi O‘zMPU Toshkent shahri

Taʼlim va tarbiya nazariyasi va metodikasi (maktabgacha taʼlim)
1-bosqich magistratura talabasi

Annotatsiya: Ushbu maqolada maktabgacha ta’lim jarayonida tarbiyachining bolalarni tasviriy faoliyatga o‘rgatishdagi 
pedagogik o‘rni va kasbiy mas’uliyati yoritilgan. Tasviriy faoliyat orqali bolalarda ijodkorlik, estetik did, tasavvur va qo‘l 
motorikasini rivojlantirishda tarbiyachining metodik yondashuvi, kasbiy mahorati, samimiyligi hamda pedagogik nazokati 
muhim ahamiyat kasb etishi asoslab berilgan. Maqolada mashg‘ulotlarni yosh xususiyatlariga mos ravishda rejalash
tirish, an’anaviy va noan’anaviy texnikalardan foydalanish, shuningdek, tarbiyachining kasbiy, shaxsiy, umummadaniy 
va maxsus kompetensiyalarining uyg‘unligi bolalar shaxsini har tomonlama rivojlantirishdagi asosiy omil ekanligi ta’kid-
langan.

Kalit so‘zlar: maktabgacha ta’lim, tarbiyachi, tasviriy faoliyat, ijodkorlik, estetik tarbiya, pedagogik mahorat, kompeten-
siya, noan’anaviy texnikalar, pedagogik nazokat, samimiylik.
Abstract: This article highlights the pedagogical role and professional responsibility of the educator in teaching children 
visual arts activities in the preschool education process. The importance of the educator’s methodological approach, 
professional competence, sincerity, and pedagogical tact in developing children’s creativity, aesthetic taste, imagination, 
and fine motor skills through visual activities is substantiated. The article emphasizes that planning activities in accor-
dance with age characteristics, using traditional and non-traditional techniques, as well as the harmonious integration of 
the educator’s professional, personal, general cultural, and special competencies are key factors in the comprehensive 
development of a child’s personality.

Key words: preschool education, educator, visual arts activities, creativity, aesthetic education, pedagogical mastery, 
competence, non-traditional techniques, pedagogical tact, sincerity.
Аннотация: В данной статье освещаются педагогическая роль и профессиональная ответственность воспита-
теля в процессе обучения детей изобразительной деятельности в условиях дошкольного образования. Обосно-
вана значимость методического подхода, профессионального мастерства, искренности и педагогического такта 
воспитателя в развитии у детей творческих способностей, эстетического вкуса, воображения и мелкой моторики 
посредством изобразительной деятельности. В статье подчёркивается, что планирование занятий с учётом воз-
растных особенностей, использование традиционных и нетрадиционных техник, а также гармоничное сочетание 
профессиональных, личностных, общекультурных и специальных компетенций воспитателя являются основным 
фактором всестороннего развития личности ребёнка.

Ключевые слова: дошкольное образование, воспитатель, изобразительная деятельность, творчество, эсте-
тическое воспитание, педагогическое мастерство, компетенция, нетрадиционные техники, педагогический такт, 
искренность.

KIRISH
Maktabgacha yoshdagi bolalarda tasviriy faoliyat ularning badiiy-estetik tarbiyasining muhim qismi bo‘lib, 

ijodkorlik, estetik did, tasavvur va qo‘l mehnati ko‘nikmalarini shakllantirishga xizmat qiladi. Ushbu jarayonda 
tarbiyachining o‘rni beqiyosdir. Zamonaviy tarbiyachi maktabgacha ta’lim jarayonining markazida turadi. Uning 
shaxsiy fazilatlari, tashqi qiyofasi va odobi bolaga namuna bo‘ladi. Pedagogning ijtimoiy vazifasi bolalarni 
nafaqat o‘qitish, balki ularni ma’naviy, estetik va ijodiy rivojlantirishdan iborat. Maktabgacha ta’lim jarayonida 
tarbiyachi bosh yetakchi hisoblanadi, chunki bola bu davrda eng ko‘p vaqtini tarbiyachi bilan o‘tkazadi, undan 
o‘rnak oladi va ko‘rganini tezda o‘zlashtiradi. Shu bois tarbiyachi nafaqat bilim beruvchi, balki bola hayotidagi 

qobiliyatlarining shakllanishida asosiy rol o‘ynaydi. 
U pedagogik jarayonni tashkil etuvchi, boshqaruvchi va yo‘naltiruvchi sifatida faoliyat yuritadi. Tarbiyachi 

shaxsi bolalar uchun doimiy namuna bo‘lib xizmat qiladi. Bola ko‘rgan narsasini tezda takrorlash xususiyatiga 
ega, shu sababli tarbiyachining har bir xatti-harakati, nutqi va odobi bevosita bola ongiga ta’sir etadi. Tarbiyachi 
faqatgina mashg‘ulot o‘tkazuvchi emas, balki jamiyat oldida katta ijtimoiy vazifani bajaradi, chunki maktab
gacha yoshdagi tarbiya kelajak jamiyatining sifatini belgilaydi. Zamonaviy pedagogning imiji uning tashqi 
ko‘rinishi emas, balki shaxsiy fazilatlari, odobi va kasbiy mahorati uyg‘unligidir. Tarbiyachi bolaga nafaqat bilim 
beradi, balki uni inson sifatida shakllantiradi. Shu bois tarbiyachi kasbi eng mas’uliyatli va jamiyat uchun muhim 
kasblardan biridir.

MAVZUGA OID ADABIYOTLAR SHARHI 
Maktabgacha ta’lim tizimida bolalarni har tomonlama rivojlantirishda tasviriy faoliyat (rasm chizish, bo‘yash, 

applikatsiya, loy ishi va boshqalar) muhim o‘rin tutadi. Ushbu jarayonda tarbiyachining pedagogik mahorati, 
metodik yondashuvi va shaxsiy namunasi hal qiluvchi omil sifatida namoyon bo‘ladi. Mazkur masala peda-
gogika va psixologiya sohasidagi ko‘plab olimlar tomonidan ilmiy jihatdan tadqiq etilgan.

L.S. Vigotskiyning madaniy-tarixiy rivojlanish nazariyasida bola faoliyatida kattalar, xususan, tarbiyachining 
rahbarlik roli alohida ta’kidlanadi. Olimning fikricha, bolaning ijodiy qobiliyatlari mustaqil ravishda emas, balki 
kattalar bilan hamkorlikda, maqsadli tashkil etilgan ta’lim jarayonida rivojlanadi. Shu nuqtai nazardan, tasviriy 
faoliyatni tashkil etishda tarbiyachi bolaning “yaqin rivojlanish zonasi”ni hisobga olgan holda yo‘l-yo‘riq berishi 
zarur.

N.A. Vetlugina o‘z tadqiqotlarida maktabgacha yoshdagi bolalarni estetik tarbiyalash masalalariga alohida 
e’tibor qaratgan. U tasviriy faoliyat bolalarda nafaqat badiiy ko‘nikmalarni, balki hissiy idrok, estetik did va ijodiy 
tafakkurni rivojlantirishini ta’kidlaydi. Muallifning fikriga ko‘ra, tarbiyachi bolalarning erkin ijod qilishi uchun qulay 
muhit yaratib, ularni rag‘batlantiruvchi va qo‘llab-quvvatlovchi rolni bajarishi lozim.

T.A. Komarova tasviriy faoliyatni o‘qitish metodikasiga bag‘ishlangan ishlarida tarbiyachining metodik 
tayyorgarligiga katta ahamiyat beradi. Olimning fikricha, bolalarni rasm chizishga o‘rgatishda faqat natija emas, 
balki jarayonning o‘zi ham muhim bo‘lib, tarbiyachi bolaning har bir harakatini to‘g‘ri yo‘naltirishi hamda uning 
mustaqil fikrlashini cheklamasligi kerak.

O‘zbek pedagog olimlari, jumladan, R.M. Qodirova, N.Sh. Abdullaeva va boshqalarning ishlarida ham 
maktabgacha ta’lim muassasalarida tasviriy faoliyat orqali bolalarni ijodiy rivojlantirish masalalari yoritilgan. 
Ularning tadqiqotlarida milliy qadriyatlar va xalq amaliy san’ati elementlarini tasviriy mashg‘ulotlarga kiritish 
orqali bolalarning qiziqishini oshirishda tarbiyachining o‘rni alohida ta’kidlanadi.

Tahlil qilingan adabiyotlar shuni ko‘rsatadiki, bolalarni tasviriy faoliyatga o‘rgatish jarayonida tarbiyachi 
tashkilotchi, yo‘l-yo‘riq ko‘rsatuvchi, rag‘batlantiruvchi va ijodiy hamkor sifatida ishtirok etadi. Tarbiyachining 
kasbiy mahorati va ijodiy yondashuvi bolalarning badiiy qobiliyatlari rivojlanishida asosiy omil hisoblanadi.

TADQIQOT METODOLOGIYASI 
Tarbiyachining tasviriy faoliyat mashg‘ulotlaridagi pedagogik va kasbiy mahorati mashg‘ulotni metodik 

jihatdan to‘g‘ri rejalashtirishda, bolalar yoshiga mos mavzu va materiallarni tanlashda, turli usullardan (bo‘yoq, 
qalam, plastilin, kollaj, noan’anaviy texnikalar) foydalanib ijodkorlikni rivojlantirishda, bolaning individual qobili-
yatini ko‘ra olish va uni qo‘llab-quvvatlashda namoyon bo‘ladi. Tarbiyachining mahorati, avvalo, mashg‘ulotni 
puxta rejalashtirishdan boshlanadi. Har bir tasviriy faoliyat mashg‘uloti bolalar yoshiga mos, bosqichma-bosqich 
va aniq metodik asosda qurilishi lozim. Rejalashtirishda mavzu, maqsad, vazifalar, vositalar va kutilayotgan nati-
jalar aniq belgilanadi. Mashg‘ulot jarayoni oddiydan murakkabga qarab rivojlanishi, bolaga bosqichma-bosqich 
ko‘nikmalar berilishi zarur. Rejada mashg‘ulotning kirish, asosiy va yakuniy qismlari ajratilib, har bir bosqichda 
bolalarning faol ishtiroki ta’minlanadi. 

Bolalar yoshiga mos mavzu va materiallarni tanlashda tarbiyachi bolalarning yosh xususiyatlarini hisobga 
olishi juda muhim. Masalan:

•	 kichik guruh (3-4 yosh) uchun oddiy shakllar (doira, chiziqlar, rangli dog‘lar), katta predmetlarni rasm qilish 
va yumshoq ranglardan foydalanish tavsiya etiladi; o‘rta guruh (4-5 yosh) uchun predmetli rasm (mevalar, 
gullar, oddiy hayvonlar), ranglarni ajratish va chiziqlarni uyg‘unlashtirish muhim;

•	 katta guruh (5-6 yosh) uchun kompozitsiya tuzish, syujetli rasm (oilaviy manzara, tabiat, transport), rang 
uyg‘unligini mustaqil tanlash ko‘nikmalarini rivojlantirish zarur;

•	 tayyorgarlik guruhi (6-7 yosh) uchun badiiy tasvir, milliy naqshlar va ijodiy mustaqillikni rivojlantirish asosiy 
vazifa hisoblanadi. Shuningdek, materiallar (qalam, rangli qog‘oz, bo‘yoq, plastilin, loy) ham bolalarning 
yoshiga va qobiliyatiga mos ravishda tanlanadi.

Tasviriy faoliyatda tarbiyachi metod va texnikalarni turlicha qo‘llashi lozim, bu bolalarda qiziqish uyg‘otadi 
va ijodkorlikni rag‘batlantiradi. 

An’anaviy usullar – qalam, bo‘yoq, akvarel, guash bilan rasm chizish; hajmli tasvir – plastilin, loy, qog‘oz 
buklash (origami), konstruktiv ishlar; noan’anaviy texnikalar – barmoq bilan bo‘yash, tamg‘a (pechat) usuli, ip 
bilan bo‘yash, qumda rasm chizish, kollaj (turli materiallarni birlashtirish) bolalarning erkin fikrlashini, fantaziya 
qilishini, qo‘l motorikasini rivojlantiradi va ijodiy qobiliyatini kengaytiradi. Tarbiyachining samimiyligi va mehri-
bonligi bolaning ishonchini oshiradi. Nazokatli yondashuv bolani tanqid qilish o‘rniga rag‘batlantirish, bolaga 
shaxs sifatida yondashish va uning qadr-qimmatini hurmat qilish bilan belgilanadi. Maktabgacha yoshdagi bola 
juda sezgir va mehrga tashna bo‘ladi, shuning uchun tarbiyachining samimiy so‘zlari, mehribon qarashlari va 
xushmuomalasi bolada ishonch uyg‘otadi. 

Agar tarbiyachi bolaga samimiy yondashsa, bola o‘zini erkin his qiladi, qo‘rquvdan xoli bo‘ladi. Mehribon 
tarbiyachi bolaga nafaqat bilim beradi, balki unga psixologik tayanch ham bo‘ladi. Samimiylik orqali bola tarbi-
yachini yaqin inson sifatida qabul qiladi va uni tinglashga, o‘rnak olishga moyil bo‘ladi. Shu bois tarbiyachining 
eng muhim quroli uning mehribon yuragi va samimiy munosabatidir. Tarbiyachi bolaga qo‘pol yoki keskin tanqid 
bilan emas, balki yumshoq va nazokatli yondashishi kerak. Bola xato qilganda uni keskin koyish emas, balki 
to‘g‘ri yo‘l ko‘rsatish muhim. “Sen noto‘g‘ri qilding” deyish o‘rniga “Keling, buni boshqa usulda qilib ko‘ramiz” 
deyish bolaning o‘ziga bo‘lgan ishonchini pasaytirmaydi. Rag‘batlantirish eng kuchli tarbiyaviy vositadir. Oddiy 
“Barakalla!”, “Ajoyib rasm!”, “Zo‘r urinibsan!” kabi so‘zlar bolaning ijodiy qiziqishini yanada oshiradi. Nazokatli 
yondashuv bolaning qalbini og‘ritmaydi, aksincha, uni mustaqillikka va o‘ziga ishonch bilan harakat qilishga 
undaydi. Har bir bola o‘ziga xos shaxsdir, shuning uchun tarbiyachi bolaga shunchaki tarbiya obyekti sifatida 
emas, balki mustaqil fikrlaydigan va his qiladigan inson sifatida qarashi zarur. 

Bola kichik bo‘lsa ham, uning fikri va his-tuyg‘ulari qadrlanishi lozim. Insonparvar tarbiyachi bolaning 
huquqlarini hurmat qiladi, uni kamsitmaydi va doimo qo‘llab-quvvatlaydi. Bolaga o‘z fikrini aytish, mustaqil 
qaror qabul qilish imkoniyatini berish insonparvarlikning asosiy belgilaridan biridir. Shaxs sifatida qadrlangan 
bola keyinchalik jamiyatda ham o‘zini erkin va mas’uliyatli tutadi. Pedagogik nazokat, samimiylik va insonpar-
varlik tarbiyachining kasbiy mahoratini belgilovchi eng muhim fazilatlardir. Samimiylik bolada ishonch uyg‘otadi, 
nazokatli yondashuv uni rag‘batlantiradi, insonparvarlik esa bolani haqiqiy shaxs sifatida qadrlashga imkon 
beradi. Bu uchlik uyg‘unlashganda ta’lim-tarbiya jarayoni samarali bo‘ladi va bolalar o‘zlarini baxtli his etadilar.

TAHLIL VA NATIJALAR 
Zamonaviy tarbiyachi o‘z kasbida muvaffaqiyat qozonishi uchun quyidagi keng ko‘lamli kasbiy bilimlarga 

ega bo‘lishi zarur:

•	 mashg‘ulotlarni to‘g‘ri rejalashtirish, turli metod va usullardan foydalanish, ta’lim jarayonini bosqich-
ma-bosqich tashkil etish;

•	 bolalarning yosh xususiyatlari, individual xarakteri va qiziqishlarini bilish, ularning psixik rivojlanishini 
nazorat qilish;

•	 ta’lim-tarbiya qonuniyatlarini o‘zlashtirish, didaktik tamoyillarga amal qilish, ta’lim jarayonini samarali tashkil 
etish.

Kasbiy kompetensiyaga ega tarbiyachi mashg‘ulotlarda to‘g‘ri yondashuvni tanlay oladi, muammoli vazi-
yatlarni hal qiladi va bolaning rivojlanishini to‘g‘ri yo‘naltira oladi. Tarbiyachi nafaqat kasbiy bilimga, balki shaxsiy 
sifatlarga ham ega bo‘lishi lozim, chunki bolalar tarbiyachidan faqat bilim emas, balki insoniy fazilatlarni ham 
o‘rganadi:

•	 yangi g‘oya va usullarni qo‘llash, bolalarning qiziqishini oshirish;

•	 bolalarning turli xarakteri va kayfiyatini to‘g‘ri qabul qilish, ularni shoshirmay bosqichma-bosqich yo‘nalti-
rish;

•	 barcha bolalarga teng munosabatda bo‘lish, hech kimni kamsitmaslik, barchaga bir xil imkoniyat yaratish;

•	 bolalarga doimo samimiy munosabatda bo‘lish, ularga mehr bilan qarash.

Shaxsiy kompetensiya tarbiyachini bolalar uchun nafaqat pedagog, balki yaqin do‘st va ishonchli inson 
sifatida ko‘rsatadi. 

ularning dunyoqarashini ham shakllantiradi:

•	 estetik did – ranglar uyg‘unligini ko‘ra olish, go‘zallikni qadrlash, san’at asarlaridan zavqlanish;

•	 san’atni qadrlash – tasviriy san’at, musiqa, adabiyot va teatrni bilish hamda bolalarga tanishtirish;

•	 madaniyatni hurmat qilish – milliy qadriyatlarni targ‘ib qilish, xalq an’analarini bolalar ongiga singdirish.

Umummadaniy kompetensiyaga ega tarbiyachi bolalarning estetik qiziqishini oshiradi, ularda san’at va 
madaniyatga muhabbat uyg‘otadi. Tasviriy faoliyat mashg‘ulotlari samarali bo‘lishi uchun tarbiyachi maxsus 
bilim va ko‘nikmalarga ega bo‘lishi kerak:

•	 rasm chizish texnikalari – qalam, bo‘yoq, akvarel, guash, rangli qog‘oz bilan ishlash;

•	 haykaltaroshlik va modellashtirish – plastilin, loy, karton, tabiiy materiallardan foydalanish;

•	 noan’anaviy texnikalar – barmoq bo‘yoqlari, kollaj, qumda rasm chizish, ip bilan bo‘yash, pechat (tamg‘a) 
texnikasi;

•	 bolaga o‘rgatish – mashg‘ulot jarayonida texnikani ko‘rsatib berish, bosqichma-bosqich yo‘naltirish va 
bolani mustaqil ishlashga rag‘batlantirish.

Maxsus kompetensiyaga ega tarbiyachi bolalarda ijodkorlikni rivojlantira oladi, ularni turli badiiy faoliyatga 
qiziqtiradi va estetik dunyoqarashini kengaytiradi. 

Tarbiyachining kompetensiyaviy xususiyatlari – bu uning kasbiy, shaxsiy, umummadaniy va maxsus bilim 
hamda ko‘nikmalari yig‘indisidir. Bu kompetensiyalar uyg‘un bo‘lsa, tarbiyachi o‘z faoliyatini samarali amalga 
oshiradi, bolalar esa har tomonlama rivojlanadi. Tarbiyachining kiyinish madaniyati, nutqi va ohangdorligi bola-
ning estetik didiga ta’sir qiladi:

•	 pedagogik texnika – ovozdan to‘g‘ri foydalanish, imo-ishora, yuz ifodasi, ko‘rgazmali vositalardan foyda
lanish;

•	 tashqi ko‘rinish – bolaga namuna, ichki madaniyatning aksidir.

Tarbiyachi bolalar uchun doimiy namuna bo‘lib, uning tashqi ko‘rinishi, kiyinish uslubi va nutq madaniyati 
bevosita bolalarning estetik dunyoqarashiga ta’sir qiladi, shu orqali bola estetik didni, odobli so‘zlash va ozoda 
bo‘lish madaniyatini tarbiyachidan o‘rganadi. Tarbiyachining pedagogik texnikasi uning dars jarayonida qo‘llay-
digan ta’sirchan usullaridir:

•	 ovozdan foydalanish – kerakli joyda ovozni pasaytirish, zarur paytda kuchaytirish, ohang orqali bolalarni 
jalb qilish, masalan, ertak aytishda ovozni pasaytirib sirli kayfiyat yaratish yoki quvonchli vaziyatda ko‘tarinki 
ohangdan foydalanish;

•	 imo-ishora va pantomimika – qo‘l harakatlari, tana tili, qo‘lni keng ochib ko‘rsatish yoki barmoq bilan ishora 
qilish bolalar uchun tushunarli bo‘ladi va darsni qiziqarli qiladi;

•	 yuz ifodasi – tabassum, ajablanish, quvonch yoki jiddiylik bolalarda hissiy kechinmalar uyg‘otadi va e’ti-
borini tortadi;

•	 ko‘rgazmali vositalar – suratlar, o‘yinchoqlar, tabiatdan olingan narsalar, texnologik vositalar (slayd, video) 
bolaning ko‘rish orqali o‘rganishini yengillashtiradi va eslab qolishini osonlashtiradi.

Pedagogik texnika mashg‘ulotni jonli, ta’sirchan va samarali qiladi. Tarbiyachining tashqi ko‘rinishi uning 
ichki dunyosining ko‘zgusi bo‘lib, ozodaligi, tartib-intizomi va o‘zini tutishi bolalarga bevosita ta’sir ko‘rsatadi:

•	 namuna sifatida bola tarbiyachining tashqi ko‘rinishidan “ozoda bo‘lish”, “saranjomlik”, “go‘zallikka intilish” 
odatlarini o‘zlashtiradi;

•	 ichki madaniyat aks etadi – tarbiyachining o‘zini tutishi, suhbatlashish uslubi va odobi uning ichki madani-
yatini ko‘rsatadi, masalan, ozoda kiyim va samimiy tabassum bolaning ruhiyatiga ijobiy ta’sir ko‘rsatadi;

•	 psixologik muhit – tarbiyachining tartibli ko‘rinishi va madaniyatli.



AKTABGACHA VA
AKTAB TA’LIMI

147

M
A

K
TA

BG
AC

H
A

PR
E-
SC
H
O
O
L

Д
О
Ш
К
ОЛ

ЬН
О
Е

2026-yil, fevral, 2(2)-son

XULOSA 
Tarbiyachi bolalarni tasviriy faoliyatga jalb etuvchi, ijodkorlikka yo‘naltiruvchi asosiy shaxsdir. Uning bilim-

donligi, mahorati, samimiyligi va madaniyati bola shaxsining shakllanishida hal qiluvchi o‘rin tutadi. Tashqi 
ko‘rinish va pedagogik texnika tarbiyachining ta’sirchan vositalaridan biridir. Kiyinish madaniyati, nutqi va 
ohangdorligi bolalarda estetik didni shakllantiradi, pedagogik texnika esa mashg‘ulotni jonli va qiziqarli qiladi. 
Tashqi ko‘rinish ichki madaniyatning aksidir hamda bolalar uchun doimiy namuna bo‘lib xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

